КАНГРЭГАЦЫЯ БОЖАГА КУЛЬТУ
І ДЫСЦЫПЛІНЫ САКРАМЭНТАЎ
Прат. N. 602/20

Нота на НЯДЗЕЛЮ БОЖАГА СЛОВА

Нядзеля Божага слова, устаноўленая папам Францішкам у ІІІ нядзелю Звычайнага перыяду кожнага года
, нагадвае ўсім, пастырам і вернікам, пра значэнне і важнасць Святога Пісання ў хрысціянскім жыцці, а таксама пра ўзаемасувязь Божага слова і літургіі: «Як хрысціяне мы з’яўляемся адным народам, які ідзе ў гісторыі, мы моцныя прысутнасцю сярод нас Пана, які прамаўляе да нас і нас корміць. Дзень, прысвечаны Бібліі, не можа быць „раз у год“, але ў кожны дзень года, бо мы павінны абавязкова паглыбляць знаёмства Святога Пісання і Уваскрослага, які ніколі не перастае дзяліцца словам і хлебам у супольнасці вернікаў. Для гэтага мы павінны мець блізкія адносіны са Святым Пісаннем, у адваротным выпадку нашае сэрца застанецца халодным, а вочы зачыненымі з прычыны незлічоных формаў слепаты»
.

Таму гэтая нядзеля з’яўляецца добрай нагодай перачытаць некаторыя дакументы Касцёла
, і перш за ўсё Уводзіны да Парадку імшальных чытанняў, якія прадстаўляюць сінтэз тэалагічных, цэлебрацыйных і пастырскіх прынцыпаў абвяшчэння Божага слова падчас Імшы, а таксама ў розных іншых літургічных цэлебрацыях (сакрамэнты, сакрамэнталіі, Літургія гадзінаў).

1. Праз абвешчаныя ў літургіі біблійныя чытанні Бог размаўляе са сваім народам, а сам Хрыстус абвяшчае сваё Евангелле;
 Хрыстус з’яўляецца цэнтрам і паўнатой усяго Пісання, як Старога, так і Новага Запавету
. Слуханне Евангелля, кульмінацыйнага моманту літургіі слова
, характарызуецца асаблівым ушанаваннем
, якое выяўляецца не толькі ў жэстах і ў акламацыях, але і ў самой кнізе Евангелляў
. Адным з элементаў, прыдатных для гэтай нядзелі, можа стаць працэсія на ўваход з Евангеліярыем
 або, калі яе няма, размяшчэнне Евангеліярыя на алтары
.

2. Размеркаванне біблійных чытанняў, устаноўленае Касцёлам у Лекцыянарыі, адкрывае веды пра ўсё Божае слова
. Таму неабходна прымаць указаныя чытанні, не замяняючы і не прапускаючы іх, выкарыстоўваючы версіі Бібліі, зацверджаныя для літургічнага ўжытку
. Абвяшчэнне тэкстаў Лекцыянарыя — гэта повязь адзінства паміж усімі вернікамі, якія іх слухаюць. Разуменне структуры і прызначэння літургіі слова дапамагае сходам вернікаў прыняць збаўчае слова Бога
.

3. Рэкамендуецца спяваць рэспансарыйны псальм, які з’яўляецца адказам Касцёла на малітву
; таму трэба ўмацоўваць ролю псальміста ў кожнай супольнасці
.

4. У гаміліі, пачынаючы з біблійных чытанняў, на працягу ўсяго літургічнага года тлумачацца таямніцы веры і нормы хрысціянскага жыцця
. «Пастыры ў першую чаргу нясуць асаблівую адказнасць за раз’ясненне Святога Пісання i дапамагаюць усім зразумець яго. Паколькі Пісанне — гэта кніга народу, то тыя, хто пакліканы да служэння Слову, павінны адчуваць моцную патрэбу ў тым, каб супольнасць мела доступ да гэтага Слова»
. Біскупы, прэзбітэры і дыяканы павінны адчуваць адказнасць за выкананне гэтага служэння з асаблівай адданасцю, выкарыстоўваючы сродкі, прапанаваныя Касцёлам
.

5. Асаблівае значэнне мае маўчанне, якое, спрыяючы разважанню, дапамагае ўнутрана прымаць Божае слова тым, хто яго слухае
.

6. Касцёл заўсёды звяртаў асаблівую ўвагу на тых, хто абвяшчае Божае слова на сходзе: святароў, дыяканаў і лектараў. Гэтае служэнне патрабуе адмысловай падрыхтоўкі, унутранай і знешняй, азнаямлення з тэкстам і практыкі, неабходнай для яго абвяшчэння, пазбягаючы імправізацыі
. Чытанні можна папярэдзіць кароткімі і адпаведнымі ўступамі
.

7. З прычыны важнасці Божага слова Касцёл заклікае нас звярнуць асаблівую ўвагу на амбону, з якой яно абвяшчаецца
. Гэта не функцыянальны прадмет мэблі, а месца, якое адпавядае годнасці Божага слова і суадносіцца з алтаром: насамрэч, мы гаворым пра стол Божага слова і Цела Хрыста ў дачыненні да амбоны і асабліва ў дачыненні да алтара
. Амбона прызначана для чытанняў, спеваў рэспансарыйнага псальма і Абвяшчэння Пасхі (Exsultet); з яе можна прамаўляць гамілію і агульную малітву вернікаў, таму не вельмі мэтазгодна выкарыстоўваць яе для каментарыяў, абвестак і для кіравання спевам
.

8. Кнігі, якія змяшчаюць фрагменты Святога Пісання, выклікаюць у тых, хто слухае іх, пашану да таямніцы Бога, які размаўляе са сваім народам
. Таму просім паклапаціцца пра іх матэрыяльную якасць і належнае выкарыстанне. Недарэчна карыстацца раздрукоўкамі, ксеракопіямі, брашурамі замест літургічных кніг
.

9. Напярэдадні ці ў наступныя дні пасля нядзелі Божага слова пажадана папулярызаваць фармацыйныя сустрэчы, каб падкрэсліць значэнне Святога Пісання ў літургічных цэлебрацыях; гэта можа стаць нагодаю больш даведацца пра тое, як Касцёл малітоўна чытае Святое Пісанне працягла, паўпрацягла і тыпалагічна; якія крытэрыі літургічнага размеркавання розных біблійных кніг на працягу года і ў розныя перыяды, якая структура цыклаў імшальных чытанняў на нядзелі і будні
.
10. Нядзеля Божага слова з’яўляецца таксама добрай нагодай для паглыблення сувязі паміж Святым Пісаннем і Літургіяй гадзінаў, малітвай Псалтыра і Песнямі Афіцыя, а таксама біблійнымі чытаннямі. Гэтаму можа садзейнічаць супольная цэлебрацыя Ютрані і Нешпараў
.
Сярод шматлікіх святых, усіх сведкаў Евангелля Езуса Хрыста, у якасці прыкладу можна прапанаваць святога Гераніма і яго вялікую любоў да Божага слова. Пра яго нядаўна згадаў папа Францішак, як пра нястомнага «вучонага, перакладчыка, экзегета, глыбокага знаўцу і гарачага папулярызатара Святога Пісання. […] Услухоўваючыся ў Святое Пісанне, Геранім знаходзіць самога сябе, аблічча Бога і сваіх братоў, а таксама пацвярджае сваю прыхільнасць да супольнага жыцця»
.
Мэта гэтай Ноты — абудзіць у святле нядзелі Божага слова разуменне важнасці Святога Пісання ў нашым жыцці як вернікаў, з моманту яго гучання ў літургіі, якая вядзе нас да жывога і пастаяннага дыялогу з Богам. «Божае слова, якое слухаюць і цэлебруюць, асабліва на Эўхарыстыі, корміць і ўнутрана ўмацоўвае хрысціянаў і робіць іх здольнымі даваць праўдзівае сведчанне ў штодзённым жыцці»
.
Ад Кангрэгацыі Божага Культу і Дысцыпліны Сакрамэнтаў,

17 снежня 2020 г.

Кардынал Рабэр Сара

Прэфект

+ Артур Рош

Арцыбіскуп-Сакратар

� Пар. Францішак, Апостальскі ліст у форме Motu proprio Aperuit illis, 30 верасня 2019 г.


� Францішак, Aperuit illis, 8; Другі Ватыканскі Сабор, Дагматычная канстытуцыя пра Божае Аб’яўленне Dei Verbum, 25: «Таму неабходна, каб усё духавенства, перадусім святары Хрыстовы і іншыя, хто ў якасці дыяканаў ці катэхетаў паводле права займаецца служэннем слова, з дапамогай стараннага чытання і дапытлівага вывучэння прыгарнуліся да Пісання, каб ніхто з іх не стаў „пустым прапаведнікам Божага слова звонку, не з’яўляючыся яго слухачом унутры“, бо ён павінен дзяліцца з даручанымі яму вернікамі найбагацейшым скарбам Божага слова, асабліва ў святой Літургіі. У той жа час Святы Сабор асабліва моцна заахвочвае ўсіх вернікаў, перадусім членаў манаскіх супольнасцяў, набываць праз частае чытанне Святога Пісання „перавагу пазнання Хрыста“ (Флп 3, 8). „Бо няведанне Пісання — гэта няведанне Хрыста“».


� Другі Ватыканскі Сабор, Дагматычная канстытуцыя пра Божае Аб’яўленне Dei Verbum; Бэнэдыкт xvi, Апостальская адгартацыя Verbum Domini.


� Пар. Sacrosanctum Concilium, nn. 7, 33; Агульныя ўводзіны да Рымскага Імшала (АУРІ), 29; Ordo lectionum Missae (OLM), n. 12.


� Пар. OLM, n. 5.


� Пар. АУРІ, 60; OLM, n. 13.


� Пар. OLM, n. 17; Caeremoniale Episcoporum, n. 74.


� Пар. OLM, nn. 36, 113.


� Пар. АУРІ, 120, 133.


� Пар. АУРІ, 117.


� Пар. АУРІ, 57; OLM, n. 60.


� Пар. OLM, nn. 12, 14, 37, 111.


� Пар. OLM, n. 45.


� Пар. АУРІ, 61; OLM, n. 19-20.


� Пар. OLM, n. 56.


� Пар. OLM, n. 24; Congregazione per il Culto Divino e la Disciplina dei Sacramenti, Direttorio omiletico, n. 16.


� Францішак, Aperuit illis, 5; Direttorio omiletico, n. 26.


� Пар. Францішак, Апостальская адгартацыя Evangelii gaudium, 135-144; Direttorio omiletico.


� Пар. АУРІ, 56; OLM, n. 28.


� Пар. OLM, nn. 14, 49.


� Пар. OLM, nn. 15, 42.


� Пар. АУРІ, 309; OLM, n. 16.


� Пар. OLM, n. 32.


� Пар. olm, n. 33.


� Пар. olm, n. 35; Caeremoniale Episcoporum, n. 115.


� Пар. olm, n. 37.


� Пар. olm, nn. 58-110; Direttorio omiletico, nn. 37-156.


� Агульныя ўводзіны да Літургіі гадзінаў, 140: «Чытанне Святога Пісання, якое паводле даўняй традыцыі адбываецца публічна на літургіі не толькі падчас эўхарыстычнай цэлебрацыі, але і ў Афіцыі, павінна высока цаніцца ўсімі хрысціянамі, бо яго прапаноўвае сам Касцёл, не паводле асабістага выбару ці схільнасці душы, але ў парадку, неабходным для зразумення таямніцы, якую Касцёл як абранніца Хрыста на працягу года адкрывае […]. Акрамя таго, пры літургічнай цэлебрацыі чытанню Святога Пісання заўсёды спадарожнічае малітва».


� Францішак, Апостальскі ліст Scripturae sacrae affectus, у тысяча шасцісотую гадавіну смерці св. Гераніма, 30 верасня 2020.


� Францішак, Апостальская адгартацыя Evangelii gaudium, 174.

